
San Sebastián 

Donostia San Sebastián da 
oraindik. Eta politikaren alorrean 
euskal aberrigintzatik at ari direnak, 
berriro gertatu dira bertan nagusi. 
"Caso Odón" aipatzen dute batzuk. 
Baina Donostia jota daukan gaitza, 
ez da Odonekin etorri . Eta azterke-
ta sakonagoa merezi du. 

Nik neure apurra agintzen di-
zuet. Bilbok mende haseran bere 
kokagunea aurkitu zuen Sota-ren 
eskutik nola-hala. Iruñeak ere badu 
berea, nabarmen: berriro nazioaren 
bihotza bihurtzea. 

Donostiak, berriz, ez du berea 
orain artean aurkitu Euskal Herri 
berriaren eraikuntzan. Suomitar 
abertzaleek, adibidez, argiro ikusi 
zuten joan den mendean Turku sue-
ziartuta zegoela, eta Helsinkira al-
datu behar zela Errepublika berria-
ren hiriburua. Baita Unibertsitate 
nagusia ere. 

Flandriar abertzaleek, bide be-
retik, frantsestutako Leuven nazio-
tartu egin behar zela erabaki zuten, 
Antwerpen hirigune ekonomiko 
utziz. Eta errotik hartu zituzten hori 
lortzeko behar ziren erabakiak. 

Gauza bera gertatu zen Esto-
nian: Unibertsitate zaharreko Tartuk 
eta Tallinn hiriburuak, betekizun 
desberdinak hartu zituzten prozeso-
an, elkarren osatzaile gertatuz. 

Arrazoin berberengatik, eta bere 
kokagune geografiko eta egoera so-
zio-linguistikoarengatik, Donostian 
Euskal Kulturgune nagusi bihur-
tzea dagokio gure herrigintzan. Es-
tonian eta Flandrian, hurrenez hu-
rren, Tartu-ri eta Leuven-i tokatu 
zaien bezala. 

Espainiaren militarzulo luzaz 
egon ondoren, eta gero Madrileko 
jauntxo eta fatxa guztien udaleku 
lasai, orain San Sebastián Donostia 
bihurtzeko garaia etorri zaigu. Ez 
bedi Gipuzkoako hiriburua Espai-
niaren ataria izan, Europarena bai-
zik. 

Sinetsi egin behar aurrenik. Eta 
gero buruz eta tinko lanari ekin. 


